
IV.





DJALAN BAGOES BOEAT
MELEPAS BOEDI.




Itoe pertemoean dengen Commissaris Politie de Stijf pada kemaren sore, soedah tinggalken satoe peringetan jang sanget tida enak bagi Tan Tjo Lat, jang dapet kanjataän maskipoen itoe kepala politie ada saorang manis boedi dan soeka bitjara banjak satjara sobat, tapi dalem oeroesan dienst ada keras sekali, dan jang paling tjilaka, tida gampang ditèmpèl dan didjinekin. Kaloe sadja ia soeka trima pembrian apa-apa, seperti ambtenaar-ambtenaar politie jang laen, Tan Tjo Lat tida begitoe koeatir. Tapi de Stijf dengen begitoe tandes dan teroes terang telah menjataken, ia tida soeka trima pembrian, dan djoega telah menampik dengen getas pertoeloengan obat dari itoe wijkmeester Tionghoa, hanja segala apa jang ia ingin, ia nanti soeroe bli sendiri. Segala oempan jang Tan Tjo Lat sodorken, tida satoe jang ditjaplok, berbeda djaoe dengen commissaris politie jang doeloean, jang moeloetnja selaloe tjelangap lebar, dan laqtes telen apa sadja jang ia lemparken.

